Ikalabing-isang Oras

Si Hesus sa bahay ni Caifas
Aking  nagdurusa at tinalikurang Kabutihan, habang ang aking mahinang likas ay natutulog sa Iyong nahahapis na Puso, ang aking idlip ay madalas na pansamantalang natitigil dahil sa bigla at matinding mga kirot ng pag-ibig at hapis ng Iyong Banal na Puso.  Sa pagitan ng pagtatanod at pagtulog, naririnig ko ang mga hampas na ibinibigay nila sa Iyo, kaya ako’y gumising at sinabi ko:  Hesus kong kahabag-habag, tinalikuran ng lahat!  Walang sinuman ang humahalili sa Iyo.  Subalit mula sa loob ng Iyong Puso, iniaalay ko sa Iyo ang aking buhay bilang pagtataguyod sa Iyo, habang binubugbog Ka nila.  At muli akong nakatulog; subalit isa pang bigla at matinding mga kirot ng pag-ibig ng Iyong Banal na Puso ang gumising sa akin, nabibingi ako ng mga paglait na ipinadadala nila sa Iyo sa pamamagitan ng bulungan, ng sigawan at ng takbuhan ng mga tao.

Aking Mahal, paano na silang lahat ay laban sa Iyo?  Ano ang ginawa Mo na nais nilang paggutay-gutayin Ka tulad ng maraming ulol na lobo?  Nadarama kong tumigas na parang yelo ang aking dugo sa pagkarinig ng mga paghahanda ng Iyong mga kaaway, at nanginig ako sa dalamhati, iniisip kung ano ang gagawin upang ipagtanggol Kita.

Subalit ang nagdurusa kong si Hesus, itinatago ako sa Kanyang Puso, ay niyakap ako nang mas mahigpit at sinasabi sa akin:  “Aking anak, wala Akong ginawang pagkakamali, at ginawa Ko ang lahat; ang Akin ay isang pagkakasala ng pag-ibig, na naglalaman ng lahat ng pagpapakasakit at ng pag-ibig na di-masusukat na halaga.  Nasa simula pa tayo; manatili ka sa Aking Puso, pansinin mo ang lahat, ibigin mo Ako, maging tahimik at mag-aral.  Hayaang dumaloy sa Aking mga ugat ang iyong dugong napakalamig upang paginhawahin ang Aking Dugo na lubos na nag-aalab.  Hayaan na ang iyong panginginig ay dumaloy sa Aking mga kamay at paa, upang sa gayon, sa pagiging kaugnay sa Akin, ika’y mapalakas at mapainit upang madama ang bahagi ng Aking mga paghihirap, at matamo mo rin ang lakas na makita Akong labis na nagdurusa.  Ito ang pinakamagandang panaggalang na magagawa mo para sa Akin.  Maging tapat sa Akin at maging mapagmatyag.”

Kalugud-lugod kong Mahal, ang pambubulyaw ng Iyong mga kaaway ay napakatindi na hindi na ako makatulog.  Ang mga pagtutulakan ay naging mas marahas.  Naririnig ko ang ingay ng mga kadenang iginapos sa Iyo, at napakahigpit upang paduguin ang Iyong mga galang-galangan, buhay na dugong itinanda Mo sa mga daang iyon.  Alalahanin na ang aking dugo’y nasa Iyong Dugo, at habang pinadanak Mo Ito, ang aking dugo’y hinahalikan, sinasamba at binabayaran Ito.  Maging liwanag nawa ang Iyong Dugo sa lahat ng nagkakasala sa Iyo sa gabi, at isang batubalani upang akitin sa paligid Mo ang lahat ng puso, aking Mahal at aking Lahat.

Habang kinakaladkad Ka nila, tila ang hangin ay nabibingi ng mga sigawan at mga sipol.  At dumating Ka sa harap ni Caifas.  Ika’y lubos na mabait, maginoo, mapagpakumbaba; ang Iyong pagkagiliw at pagtitiyaga ay gayon upang matakot kahit ang Iyong mga kaaway; at si Caifas, puno ng matinding galit, ay ibig Kang lamunin.  Ah, kay daling makilala ang kaibhan ng kawalang-sala at kasalanan!

Aking Mahal, Ika’y nasa harap ni Caifas bilang pinakamasama, nasa bingit ng paghahatol ng kaparusahan.  Tinanong ni Caifas ang mga saksi kung ano ang Iyong mga kasalanang mabibigat.  Ah, ang dapat sana niyang tinanong ay kung ano ang Iyong Pag-ibig!  At may nagpaparatang sa Iyo ng isang bagay, may nagpaparatang naman ng iba pa, sumasatsat at sinasalungat ang kanilang sarili.  Habang pinararatangan Ka nila, ang mga kawal na malapit sa Iyo’y sinabunutan Ka at pinagsasampal ang Iyong Kabanal-banalang Mukha, sa gayon na umalingawngaw sa buong silid; pinilipit nila ang Iyong mga labi, hinampas Ka nila habang nananatili Kang tahimik at nagdurusa.  At kapag tiningnan Mo sila, ang liwanag ng Iyong mga mata’y pumapasok sa kanilang mga puso, at hindi matiis iyon, nilayuan Ka nila.  Subalit pumalit ang iba upang lalong naging malupit ang kanilang pagpatay sa Iyo.

Subalit sa gitna ng mga pagpaparatang at mga kasalanan, nakikita kong mapansinin Kang nakikinig.  Ang Iyong Puso’y malakas na tumitibok at malapit nang sumabog sa paghihirap.  Sabihin Mo sa akin, aking naghihirap na Kabutihan, ano iyon?  Nakikita ko na ang Iyong Pag-ibig ay napatindi na Ika’y sabik na naghihintay sa kung ano ang gagawin sa Iyo ng Iyong mga kaaway at inaalay Mo iyon para sa aming kaligtasan.  Sa ganap na katiwasayan, ang Iyong Puso’y nagbabayad para sa mga paninirang-puri, pagkapoot, walang-katotohanang mga pagsaksi at para sa masamang gawang inihanda sa mga matuwid; at nagbabayad Ka para sa mga nagkakasala sa Iyo dahil sa panunulsol ng mga namumuno, at para sa mga pagkakasala ng mga pari.  At habang ako’y kaisa Mo, sumusunod sa Iyong mga pagbabayad, nadarama Ko ang pagbabago sa Iyo – mula sa isang hapis na hindi pa nadarama noong una.  Sabihin Mo sa akin, ano iyon?  Ibahagi Mo sa akin ang lahat, O Hesus.

“Anak, ibig mo bang malaman?  Naririnig Ko ang tinig ni Pedro na nagsasabing hindi niya Ako kilala.  Pagkatapos, sumumpa siya, at muli siyang nagsinungaling at sumumpang hindi niya Ako kilala.  O Pedro, ano!  Hindi mo Ako kilala?  Hindi mo ba naaala-ala kung ilang mga kaloob ang ipinuno Ko sa iyo?  Ah, kung ang iba’y pinapatay Ako ng mga paghihirap, pinapatay mo Ako ng hapis!  Ah, gaano kamali ka na ilantad mo ang iyong sarili sa mga ganitong pagkakataon!”

Aking tinanggihang Kabutihan, gaano kadaling makilala ang mga pagkakasala ng Iyong mga pinakamamahal!  O Hesus, ibig kong dumaloy ang aking mga tibok ng puso sa mga tibok ng Iyong Puso upang paginhawahin ang napakasakit na kisig ang Iyong pinagdurusahan.  At ang tibok ng aking puso sa tibok ng Iyong Puso’y sumusumpa ng katapatan at pag-ibig sa Iyo, at libu-libong inuulit na isinusumpang kilala Kita.

Subalit ang Iyong Pag-ibig ay hindi pa nisisyahan, at sinisikap Mong tingnan si Pedro.  Sa Iyong mapagmahal na mga sulyap, tumutulo ang mga luha ni Pedro dahil sa kanyang pagtatakwil, at siya’y umalis.  Sa paghatid Mo sa kanya nang ligtas, pinayapa Mo ang Iyong Sarili at sa paraang ito, binayaran Mo ang mga pagkakasala ng mga Papa at ng mga nangangasiwa ng Simbahan, lalo na yaong mga inilalantad ang kanilang sarili sa mga pagkakataon.

Samantala, ang Iyong mga kaaway ay nagpapatuloy na paratangan Ka; at nakikitang hindi Ka sumasagot sa kanilang mga paratang, sinabi sa Iyo ni Caifas:  “Isinasamo ko sa Iyo, alalang-alang sa Diyos na buhay, sabihin Mo sa akin – totoo bang Ikaw ay tunay na Anak ng DIyos?”

At Ikaw, aking Mahal, laging nasa labi Mo ang salita ng katotohanan, sa Kataas-taasang Karangalan, at sa matunog at marahang tinig na sa gayon nagapi ang lahat, at tumalon sa kalalimang walang hanggan ang mismong mga demonyo, ay sumagot:  “Sinabi mo.  Oo, Ako ang tunay na Anak ng Diyos, at balang araw, Ako’y darating sa mga alapaap ng Langit upang hatulan ang lahat ng bansa.”

At sa Iyong mapanlikhang mga salita, ang lahat ay nanatiling tahimik – sila’y nangatal at natakot.  Subalit si Caifas, nanumbalik sa kanyang dating kalagayan pagkatapos ng ilang sandali ng takot, puno ng matinding galit na higit pa sa isang mabangis na hayop, ay sinabi sa lahat:  ‘Bakit pa natin kailangan ang mga saksi?  Narinig ninyo ang kalapastanganan sa Diyos!  Ano pa ang hinihintay natin upang hatulan Siya?  May sala na siya para ipapatay!’

At upang gawing mas madiin ang kanyang mga salita, winahak niya ang kanyang kasuutan na may gayong matinding galit na ang lahat na parang iisa, ay binayo Ka nila, aking Kabutihan; ang iba’y sinuntok ang Iyong ulo, ang iba’y sinabunutan Ka, ang iba’y sinampal Ka, ang iba’y nilurhan ang Iyong Mukha, ang iba’y niyurakan Ka.  Ang mga pagdurusang ibinigay sa Iyo nila’y napakatindi at napakarami na nayanig ang lupa at kalawakan.

Aking Mahal at aking Buhay, Hesus, habang pinarurusahan Ka nila, ang aking abang puso’y nalalaslas ng hinagpis.  O pakiusap, ipahintulot Mong iwanan ko ang Iyong nahahapis na Puso at harapin sa lugar Mo ang lahat ng pagkakasala.  Ah, kung maaari nga lamang, ibig kong agawin Kita sa mga kamay ng Iyong mga kaaway.  Subalit hindi Mo nais iyon, sapagkat kailangan iyon ng kaligtasan ng lahat at napipilitan akong isuko ang aking sarili.  Ngunit kalugud-lugod na aking Mahal, hayaan Mong linisin Kita, ayusin ang Iyong buhok, alisin ang lura, punasan ang Iyong Dugo at ikulong ang aking sarili sa Iyong Puso, habang nakikita ko nag pagod na si Caifas ay nais lumayo, ipinauubaya Ka sa mga kamay ng mga kawal.

Samakatwid, pinupuri Kita; at Ikaw, basbasan Mo ako at ibigay Mo sa akin ang halik ng Iyong Pag-ibig.  At ikinukulong ko ang aking sarili sa pugon ng Iyong Banal na Puso upang umidlip.  Inilalagay ko ang aking bibig sa Iyong Puso, upang sa paghinga, mahahalikan Kita, at sa pagkakaiba ng tibok ng Iyong Puso, humigit-kumulang na nagdurusa, madarama ko kung Ika’y nagdurusa o nagpapahinga.  Samakatwid, ginagawang pakpak ang aking mga bisig upang lukuban Ka, hinahagkan Kita, kumakapit ako nang mahigpit sa Iyong Puso at ako’y nakakatulog.

Mga pagninilay at mga pagsasanay

Si Hesus na iniharap kay Caifas, ay isinakdal na walang-katarungan at sumailalim sa mga parusang natatangi.  Tinatanong, lagi Niyang sinasabi ang katotohanan.

At tayo – kapag hinahayaan ng Panginoon na tayo’y siniraan ng puri at walang-katarungang isinakdal, sa Diyos lamang ba tayo tumitingala, Siya na nakauunawa sa ating kawalang-sala; o sa mga nilalang ba tayo humihingi ng pagpapahalaga at parangal?  Lagi ba ang katotohanan ang namumutawi sa ating mga labi?  Tayo ba’y laban sa anumang panlilinlang at kasinungalingan?  Nagtitiyaga ba tayo sa mga pangungutya at mga kaguluhang ibinibigay sa atin ng mga nilalang?  Handa ba tayong ialay ang ating buhay para sa kanilang kaligtasan?  

O aking kalugud-lugod na si Hesus, anong pagkakaiba ko sa Iyo!  Pakiusap, lagi sana ang katotohanan ang bigkasin ng aking mga labi upang sugatan ang puso ng mga nakikinig sa akin at akayin ang lahat sa Iyo!

